Ioan, y disgybl annwyl (3)
Marc 1: 29- 34 Iesu'n iacháu llawer o bobl

29 Yn syth ar ôl gadael y synagog, dyma nhw'n mynd i gartref Simon ac Andreas, gyda Iago ac Ioan. 30 Yno roedd mam-yng-nghyfraith Simon yn ei gwely yn dioddef o wres uchel. Dyma nhw’n dweud wrth Iesu, 31 ac aeth e ati a gafael yn ei llaw, a'i chodi ar ei thraed. Diflannodd y tymheredd oedd ganddi, a dyma hi’n codi a gwneud pryd o fwyd iddyn nhw.
32 Wrth i’r haul fachlud y noson honno dechreuodd pobl ddod at Iesu gyda rhai oedd yn sâl neu yng ngafael cythreuliaid. 33 Roedd fel petai’r dref i gyd yno wrth y drws! 34 Dyma Iesu'n iacháu nifer fawr o bobl oedd yn dioddef o wahanol afiechydon. Bwriodd gythreuliaid allan o lawer o bobl hefyd. Roedd y cythreuliaid yn gwybod yn iawn pwy oedd Iesu, ond roedd yn gwrthod gadael iddyn nhw ddweud gair.

Mae’r hanesion yn pentyrru’n gyflym. Dw i’n meddwl fod Ioan yn gweithio’n galed iawn i brosesu’r holl wybodaeth newydd a’r digwyddiadau roedd o’n eu gweld. Yn nhŷ Simon Pedr mae’n gweld Iesu’n iacháu mam-yng-nghyfraith Simon. Pan ti’n gweld rhywbeth hefo dy lygaid dy hun mae’n cael effaith llawer cryfach na chlywed yr hanes gan rywun arall. Gwelodd Ioan nerth a grym Iesu. Roedd o’n dyst i’w awdurdod, ac wedi gwrando arno’n dysgu. Roedd Ioan a’r tri arall (Iago, Pedr ac Andreas) yn agos iawn at Iesu. Wyt ti’n meddwl fod Iesu wedi twyllo’r pysgotwyr cryf, ifanc ac iach yma? Wyt ti’n meddwl fod Iesu wedi gallu cuddio rhywbeth oddi wrthyn nhw pan oedden nhw yn y cartref bach yna yn Capernaum?
Dyn ni wedi darllen yn barod fod y newyddion am Iesu wedi lledu fel tân gwyllt, ac roedd Ioan yno i weld canlyniadau’r holl siarad, ‘Wrth i’r haul fachlud y noson honno dechreuodd pobl ddod at Iesu gyda rhai oedd yn sâl neu yng ngafael cythreuliaid.  Roedd fel petai’r dref i gyd yno wrth y drws! Dyma Iesu'n iacháu nifer fawr o bobl oedd yn dioddef o wahanol afiechydon.’

Gwelodd Ioan Iesu’n helpu’r holl bobl ddaeth i chwilio amdano. Roedd o’n ymateb i’w hanghenion. Doedd o ddim wedi blino gormod i’w helpu; doedd o ddim yn troi pobl i ffwrdd. Ar ddiwedd diwrnod hir roedd y drws yn dal yn agored iddyn nhw. Mae’n rhaid fod Ioan yn edrych, ac yn ystyried. Roedd o wedi gweld Iesu’n gyrru ysbryd aflan allan o un dyn, a rŵan roedd o’n ei weld yn gwella lot fawr o bobl oedd ag anghenion gwahanol. Mae’n siŵr ei fod o’n storio’r wybodaeth, ac yn aros am gyfle i fyfyrio a meddwl yn ddyfnach am bopeth roedd o wedi ei weld.

